
um fiskþurrkun við hverahita.

Flm.: Jónas Jónsson.

Alþingi ályktar að skora á ríkisstjórnina að lúta fram fara ýtarlega rannsókn
á þvi, hvort framkvæmanlegt muni vera með góðum árangri að nota eitt af hinum
stóru flugskýlum í Vatnsmýrínní hjá Reykjavík til að þurrka þar saltfisk við hvera-
hita.

Greinargerð.

A stríðsárunum mátti kalla, að saltfisksverkun legðist niður, vegna þess að
aflinn seldist þá strax í Englandi. En nú er sýnilegt, að saltfiskurinn er aftur að
verða nokkuð eftirsótt markaðsvara í Suður-Evrópu og að líkindum í Mið- og Suður-
Ameríku. Væri mjög misráðið af lslendingum að hætta að sinna hinum þrautreynda
markaði á ítalíu, Spáni og Portúgal, þar sem þessi íslenzka framleiðsla hefur lengi
verið i miklu áliti. Nú kemur hins vegar í ljós, að torvelt mun reynast að fá nægi-
lega vinnuorku til að verka saltfisk á stakkstæðum. Auk þess er tíðarfarið á landinu
sunnan- og vestanverðu yfirleitt óhentugt til að sólþurrka fisk. Sýnilega væri hent-
ast að þurrka saltfiskinn í mjög stórum geymsluhúsum, þar sem hægt væri að koma
við mjög fullkominni véltækni. Þetta má gera í Reykjavík, og mundu allar verstöðvar
við Faxaflóa njóta góðs af slíkri framkvæmd, ef vel væri á haldið.

Það hefur lengi verið almenn vitneskja, að höfuðborginni stendur mikil hætta
af flugvellinum í Vatnsmýrinni, bæði á friðar- og ófriðartímum. Auk þess er sýni-
legt fyrir löngu, að þjóðin hefur ekki efni á að starfrækja svo stóran og viðhalds-
frekan flugvöll aðeins vegna innanlandsflugferða. Hefur ríkisstjórnin nýverið hætt
við að starfrækja gistihúsið á flugvellinum, og var þess þó hin mesta þörf, ef tekju-
hallinn á gistihúsrekstrinum hefði ekki verið orðinn óbærilegur. ÞÓ mun tekjuhall-
inn á sjálfum flugvellinum verða miklu meiri. Kemur þá að því, að betur mun þykja
henta, að ekki verði starfræktur nema einn stór flugvöllur hér á landi; Mun koma
til léttis íslenzka ríkissjóðnum nokkur stuðningur af alþjóðasamgöngum, en um
leið og þessi breyting gerist, fær æska Reykjavíkur hin æskilegustu hússtæði á flug-
vellinum, og hin miklu flugskýli verða handbær til annarra nota, sem sýningar-
skálar, skautahöll og fiskþurrkunarhús. Þegar líður á vertíð, má að öllum jafnaði
treysta á, að hitaveitan hafi afgangs allmikið af heitu vatni mikinn hluta nætur,
og þegar vorar og að sumrinu til ræður bærinn yfir óhemjumiklu heitu vatni, sem
ekkert er með að gera. Þetta hitamagn má nota til að þurrka í einu flugskýIinu allan
þann fisk, sem útvegurinn kann að vilja verka með þessu móti. Innan skamms koma
til landsins hin nýju skip Eimskipafélagsins, sem geta með kælitækni sinni flutt
saltfisk landsmanna hvert sem er í hitabeltinu, án þess að hitinn spilli vörunni.

Núverandi útvegsmálaráðherra, Jóhann Jósefsson, hefur beitt sér fyrir nýjung-
um i fískþurrkunarmálunum með góðum árangri. Er þess vænzt, að hann muni
styðja að rannsókn á skilyrðum til að nota hverahita í þágu saltfisksframleiðsl-
unnar og til að hrinda áleiðis nauðsynlegum Iramkvæmdum í þessu efni.


